«АУС ДУҚӘА ҲАҦХЬАҞА ИШЬҬОУП…»

(Аҧсны акультура аминистр Ельвира Арсалиа лыҿцәажәара)
Ельвира Анатоли-иҧҳа Арсалиа – диит 1978 шықәсазы.

2000 шықәсазы далгеит Москватәи академиа абзазареи амаҵзурақәеи русхк иатәу Уфатәи атехнологиатә сервис аинститут, адизаин афакультет.
2001-2014 шықәсқәа рзы Аҧсны асахьаҭыхыҩцәа реидгыла Ацәыргақәҵатә зал хада диреқторс даман.

Аҧснытәи аҳәынҭқарратә университет асахьаҭыхратә ҟазара акафедраҿы ддоцентуп.

Д.И.Гәлиа ихьӡ зху Аҳәынҭқарратә премиа алауреат.

Аҧсны асахьаҭыхыҩцәа реидгылеи Урыстәылатәи адизаинерцәа реидгылеи рлахәыла.

2014 шықәса инаркны Аҧсны акультура аминистрс дыҟоуп.

Дҭаацәароуп, ҩыџьа ахшара дрануп.

Аҧсуа цәамаҭәа иазкны хаҭалатәи ацәыргақәҵақәа мҩаҧылгахьеит Аҧсны еиҧш, Нхыҵ-Кавказ, Урыстәыла, Ҭырқәтәыла, Германиа, Франциа уҳәа. Авторс дрымоуп Аҧснытәи аҳәынҭқарратә телерадиоеилахәыра аҟазара иазку ателехәаҧшратә проеқтқәа.
Лусумҭақәа ыҟоуп Аҧсны аҳәынҭқарратә амилаҭтә цәыргақәҵатә галереиеи, Аҧсны аҳәынҭқарратә музеи, Урыстәылеи, ахара аҳәаанырцәтәи атәылақәеи рҟны – ахатәы коллеқциақәа рҿы.
– Ельвира Анатоли-иҧҳа, Аҧсны акультура аминистрраҿы иҟалеит аструқтуратә еиҭакрақәа, ишҧаныҧшуеи уи шәара шәусура?
– Иаҳхысыз 2014-тәи ашықәс октиабр мзазы Аҧсны акультура аминистрра иадырҵеит аҭоурых-культуратә ҭынхақәа рыхьчара аусбарҭа. Ари иамҽханакуа рацәоуп: аҭоурых-культуратә баҟақәа рҭагылазаашьа, урҭ рыхьчара, рхылаҧшра уҳәа. Ииашоуп, еидырҵеит, аха аҭагылазаашьа убас иҟоуп, шықәсык иалагӡаны иахәаҧшуеит ҳусеицура алҵшәа шыҟало. Аҭоурых-культуратә ҭынхақәа рыхьчара аусбарҭа иаци иахьеи ракәым аусура ианалагаз, акыр ҵуеит. Аха аҭагылазаашьа даара иуадаҩуп. Иахьа иҟоуп хыҧхьаӡара рацәала ашәарҭара иҭагылоу абаҟақәа. Урҭ апаспортизациа рзура, иаку ареестр ахь аҭагаларазы аусурақәа цоит. Аха иалкааны абаҟақәа реиҭашьақәыргылара – даара зыхә ҳараку проеқтуп. Аха егьа ус акәзаргьы, ҳбаҟақәа ианаамҭоу ацхыраара анраҳамҭа, ахылаҧшра анрыгха, уаҵәы ихьшәахар алшоит. Аамҭа шьҭахьҟа иаҳзырхынҳәӡом. Убри аҟынтә, ҳгәы иаанагоит, хара имгакәа ҩба-хҧа баҟа реиҭашьақәыргылара ҳалшап ҳәа. Ари ахырхарҭа хылаҧшра азиуеит схаҭыҧуаҩ Баҭал Самсон-иҧа Кобахиа. Иҟоуп акыр шықәса аџьабаа збахьоу аспециалистцәа, иҟоуп аҿар. Иахьа рхы-рыҧсы адҵа ари аус иазааҧсоит. Сгәы иаанагоит, урҭ русура ҳкультуратә ҭагылазаашьа акыр ианыҧшып ҳәа.

– Ҳтәыла акультуратә ҧсҭазаараҿы иҟоума апроблемақәа?
– Иааидкыланы иугозар, ҳкультуратә ҧсҭазаараҿы апроблемақәа еснагь иҟан, уаҵәгьы иҟалар алшоит. Аҳәынҭқарра азнеишьоуп ҳкультураҿы алҵшәақәа ҟазҵо. Ааигәа иӡыраагеит ҳҳәынҭқарра акультура аконцепциа ҿыц аӡыргара. Ҳалшарақәа еиҳарак изыдҳәалоу афинанстә зҵаара ауп. Иҟоуп аиҭашьақәыргылара зҭаху акультуратә хәышҭаарақәа. Ҳколлеқтивқәа ракәзар, изыхәҭоу ахыбрақәа рымаӡам… Акультураҿы иаҵанакуа рацәоуп акино азҵаара. Уи аҟазарақәа зегьы раасҭа акыр зылшо акәны иҟоуп иахьатәи аамҭазы. Акино аполитика ду аҵоуп. Адунеи аҟны иарала ажәларқәа рҳәынҭқарра аидеологиа ӡырыргоит, ркультура ддырбоит, рҭоурых еиҭарҳәоит. Ҳаргьы абри ахырхарҭала ҳусура шьақәҳаргылароуп аҧхьаҟа. Ирҿиатәуп аҧсуа кино.
– Ишҧашьақәгылоу Урыстәылеи шәареи шәусеицура? Иарбан еимадарақәоу ишәымоу?
– Ишыжәдыруа еиҧш, 2008 шықәса раахыс Урыстәылеи Аҧсни ркультура аминистррақәа лыҵшәабзиала аус еицыруеит. Быжьшықәса ирықәуп акультуратә сезонқәа ҳәа изышьҭоу еицымҩаҧаагоижьҭеи. Урыстәылантәи арахь иаауеит артистцәа, ашәаҳәаҩцәа, асахьаҭыхыҩцәа уҳәа. Убас Аҧснынтәи уахь ицоит. Агәра ганы  ҳаҟоуп арҭ атрадициақәа иҵегьы ишрыцҵахо.

– Ааигәа рхыбрақәа еиҭашьақәыргыланы ҿыцла русура хацдыркит ҳара ҳтеатрқәа. Ишҧаныҧшуеи ари ахҭыс акультуратә ҧсҭазаараҿы? 
– Ҳтеатрқәа рхыбрақәа еиҭашьақәыргыланы ҿыцла аусура алагара – ари ҳкультуратә ҧсҭазаараҿы акрызҵазкуа хҭысуп, гәырҕьара дууп. Избанзар еснагь атеатр ала акәын, ахәҭакахьала, аҳәынҭқарра аидеологиа шымҩаҧыргоз, ажәлар ишрыладырҵәоз. Иахьа, анцәа иџьшьаны, ҳтеатрқәа русура еиҭахацдыркит. Дара ирымоуп рхатәы планқәа. Иҟалараны иҟоуп ақәыргыламҭа ҿыцқәа, апремиерақәа. Иаахтны ишәасҳәоит, иҟоуп аҿар рахьтә, ашколхәыҷқәа уҳәа атеатр рымбаӡакәа изызҳаз. Абри азҵаара аганахьала аҵарадырреи, аспорти, аҿартә политикеи рзы аминистр Адгәыр Паата-иҧа Какобеи сареи ҳаицәажәахьеит, аҧхьаҟа ашколхәыҷқәа аамҭа-аамҭала, еиҿкаарыла атеатр ахь рнагара формас иаҳҭаша аганахьала. Ҳара ҳхықәкы хада – атеатр ахь дырхынҳәтәуп ахәаҧшҩы. 
– Акультура аганахьала акадрқәа рызҵаара зеиҧшроузеи?
– Акадрқәа рганахьала акультураҿы хьысҳарақәак ыҟазаргьы, хар ҳамаӡам. Иахьа Урыстәыла ақалақьқәа рҿы аҵара рҵоит ҳара ҳҿар. Иаҳҳәап, Москвеи Санкт-Петербурги рҿы ақтиортә ҟазара рҵоит ҳара ҳтәылауаа. Сгәы иаанагоит, урҭ рҵара иалганы ианыхынҳәлак, доусы изыхәҭоу рҭыҧқәа ааныркылап ҳәа.  
– Изеиҧшроузеи ҳансамбльқәа рҭагылазаашьа?
– Ҳара ҳансамбльқәа еснагь ақәҿиара дуқәа рыман, ирымоуп иахьагьы. Аҳәаанырцә аума, араҟа, атәыла аҩныҵҟа аума, еснагь ахәаҧшцәа дыршанхоит. Урҭ иреиуоуп, иаҳҳәап, Аҳәынҭқарратә жәлар рыкәашареи рышәаҳәареи рансамбль, «Шьараҭын», «Кавказ» уҳәа, убас егьырҭ ҳарҿиаратә коллеқтивқәагьы. Сынтәа «Шьараҭын» азы иубилеитә шықәсуп. Убри аганахьалагьы ҳтәылаҿы аусмҩаҧгатәқәа азгәаҭоуп. Аҭагылазаашьа зегь рыла ибзиоуп ҳәа ҳзымҳәозаргьы, ирыгу-ирыбзоу аадыруеит. Аҳәынҭқарра аганахьалагьы иахьынӡалшо ацхыраара рымоуп. Апроблемақәа шҧаҟам! Иҟоуп. Аха ихадароу, урҭ русура алҵшәоуп. Иахьа алҵшәа бзиақәа ҳамоуп. 
– Ҳтәыла араионқәа рҟны иҟоу акультуратә хәышҭаарақәа ахылаҧшра абанӡарымоу? Иҟаҵатәузеи уаҟа акультура иҵегьы ашьҭыхразы, арҿиаразы?
– Ааигәа, араионқәа рҟны иҟоу акультура аҟәшақәа реиҳабацәеи ҳареи аминистрраҿы аицәажәара ҳаман. Ҳагәҭакқәа рацәоуп. Зегь раҧхьаӡагьы ацхыраара зҭаху ракәны иҟоуп ҳраионқәа рҟны акультуратә хәышҭаарақәа. Имҩаҧугаша аусқәа маҷӡам: асахьаҭыхыҩцәа рцәыргақәҵақәа реиҿкаара, аконцертқәа рымҩаҧгара, ҳартистцәа рықәгыларақәа уҳәа. Насгьы иҟоуп аинтернет ахархәарала акультуратә программа. Еиҳаракгьы ари аҧышәа рхы иадырхәоит Урыстәыла. Иҟалоит ҳақалақьқәа рҟны еиҿкаазар акультуратә программа атранслиациа. Уи иаднаҧхьалоит ақыҭақәагьы. Ажәакала, ҳраионқәеи ҳқыҭақәеи рганахьала акультуратә ҧсҭазаара арҿиара узлалагаша ашьаҿақәа рацәоуп. 
– Иарбан усмҩаҧгатәқәоу 2015 шықәсазы иазгәаҭаны ишәымоу?
– Иазгәаҭаны иҳамоу аусмҩаҧгатәқәа маҷым. Аха рыӡбахә ҳҳәап акык-ҩбак ихадароу. Ааигәа иҳаман акультуратә программа – астратегиатә ҿиара аплан аӡыргара. Ҳгәы иҭоуп жәларбжьаратәи акультуратә форум амҩаҧгара. Уи иадыҧхьалахоит акультура ганрацәалатәи ахырхарҭақәа – атеатр, асахьаҭыхыҩцәа, акультуратә ҭынха ахьчара, жәлар рырҿиара аколлеқтивқәа уҳәа убас егьырҭгьы. Араҟа иҟалоит аҳәаанырцәтәи аҟазацәа. Уи аҧышәа еимадара иацхраауеит. Уаҵәтәи ҳҧеиҧш азы ахырхарҭақәа алкаахоит. Ари аус ишахәҭоу еиҧш, еиҿкаарыла иаҳзымҩаҧгар, атрадициа иацҵахоит, есышықәсагьы имҩаҧаагалоит. Ҳрызхәыцуеит акультуреи аҟазареи рганахьала еиуеиҧшым арҵаратә проеқтқәа рымҩаҧгара. Иааркьаҿны иуҳәозар, абарҭ ауснагӡатәқәа роуп иазгәаҭаны иҳамоу. Егьыс, ҳтәыла абжьааҧнытәи акультуратә усура шымҩаҧысыц имҩаҧыслоит. Аус дуқәа ҳаҧхьа ишьҭоуп, ихадароу урҭ аҧсҭазаараҿы раларҵәара амҩақәа рыҧшаароуп.
– Аҵыхәтәаны иҳашәҳәарц ҳҭахуп. Иахьа аҳәынҭқарраҿы амаҵураҭыҧ шәахагылоуп. Ишҧаныҧшуеи уи хаҭалатәи Шәара шәзанааҭ, шәҟазара?
– Иахьа сыгәра ганы снапы ианырҵаз аус даара аҭакҧхықәра сыднаҵоит. Убри аҟынтә саамҭа зегьы иара иазкуп. Аха аҳәынҭқарраҿы амаҵураҭыҧ аамҭалатәуп, аҟазара – наӡаӡа иаанхоит. Акультура аминистрраҿы сара саҧхьагьы аус зуаз ауаа ыҟамзи. Уи ма дақтиорын, мамзаргьы дмузыкантын, мамзаргьы дҟазараҭҵааҩын, дсахьаҭыхҩын зҳәаз иеиҧш. Урҭ рҟазара кармыжьӡеит. Русурақәа анаанрыжь, доусы рҟазарақәа рахь ихынҳәит. Убри аҟнытә, саргьы аҟазара аансыжьӡом. Сынтәа схатәы проеқтгьы ӡырызгараны сыҟоуп. Уи иахьеи-уахеи сгәы иҭоуп. Аҟазара –  сара исыҧсҭазаароуп. 
Аиҿцәажәара аниҵеит Алхас ЧХАМАЛИА
Ажурнал «Аҟазара» № 1, 2015 ш.
